14 September 2008

sewentiende sondag in koninkrykstyd

liturgiese voorstel

	Leesroostertekste

Fokusteks: 

Genesis 50:15-21
Ander tekste:
Psalm 103:(1-7) 8-13; Romeine 14:1-12; 



Matteus 18:21-35 


	Inleiding

In die fokusteks kom die Josefvertelling tot ’n einde. Dit interpreteer die verloop van die gebeure as vervulling van God se plan. Die noodsaak van vergifnis word hier uitgewys.

In die Psalm 103 word God se vergewende liefde besing. 

Die Matteusteks bevat een van Jesus se belangrikste leringe.  Die gelykenis toon hoe vrylik en volkome God vergeef én dat Hy van ons verwag om diegene wat ons te na gekom het, net so sal vergewe. Alhoewel daar in Koninkrykstyd geen intensionele verband tussen die tekste van die Ou en Nuwe Testament is nie, is daar ’n duidelike tematiese verband tussen ons fokusteks, die psalmrespons en die evangelie.  Die drie tekste kan aansluitend by mekaar in die liturgie gebruik word.



	God versamel ons voor Hom

Aanvangswoord: Wie is U Here, dat u teenwoordigheid by ons lig bring, vrede bring, rus bring? U is barmhartigheid. U is genade. U is lankmoedigheid. U is liefde in oorvloed. U gemeente staan in diepe ootmoed voor U. Ons is maar net stof, gras. Tog is ons u stof, u gras. U genade is vir ons, U is lankmoedig met ons, die oorvloedigheid van u liefde is vir ons. Daarom aanbid ons U. Amen.


	Diens van die tafel

Nagmaalgebed

Ons Vader, in hierdie tekens van brood en wyn vier ons die dood van u Seun, wat vir ons vergifnis en lewe gebring het. Daarom bid ons dat ons as kerk van die Here, wat bevry is deur die bloed van Christus, ’n ware liefdeseenheid sal wees; dat mense wat ver van mekaar verwyder geraak het deur slegte dinge wat tussen hulle gebeur het, rondom die nagmaalstafel weer bymekaar sal uitkom; en dat huwelikspare wat dag na dag saam met mekaar leef, maar yskoud in hulle harte vir mekaar geraak het, mekaar rondom die nagmaalstafel weer as kamerade sal ontdek. Ja, Here ons sukkel met vergifnis. Dis eintlik onverstaanbaar dat dit só is, want hoe groot is u vergifnis nie vir ons nie! Ons bely ons onvermoë om te vergewe. Ons bid dat u hart van genade, barmhartigheid, lankmoedigheid en oorvloedige liefde in ons harte oorgeplant sal word.



	Diens van die Woord
Doen Skriflesings, preek en kindertyd in dié volgorde:

Ou Testament: Genesis 50:15-21

Prediking

Psalmrespons: Psalm 103:8-13

Evangelie: Matteus 18:21-35

Kindertyd: Sien voorstel hieronder.


	Uitsending

Seën: God het vandag duidelik met ons gepraat – mense vir wie dit moeilik is om foute oor te sien en om nuwe kanse te gee – dat ons moet vergeef, soos Hy ons vergeef het. Gaan hiervandaan met sy seën en wees vir andere tot seën!

Die Here sal julle seën en julle beskerm; die Here sal tot julle redding verskyn en julle genadig wees; die Here sal julle gebede verhoor en aan julle vrede gee!

	Musiek en sang

Lofsang: Lied 220:1-3; NSG 151:1-4

Respons na preek en kindertyd: Lied 532:1-3; NSG 388

Orreltussenspel: Koraalverwerking van Lied 532: So nimm denn meine hände, in: “Met hart en mond en hande” 
	uitgegee deur die Sinodale Kommissie vir die Erediens, (NG Kerk in OVS, 1998).

Lied met uitsending: Lied 284:1-3; NSG 389




preekstudie – GENESIS 50:15-21

Teks

Die laaste paragrawe van die Josefverhaal (50:15-26) ontwikkel nie nuwe gedagtes nie, maar som wat tot dusver gebeur het, op (G W Coates). Dit kyk terug op die groot dade van God te midde van die haat en planne van mense. Uiteindelik is God die argitek van die geskiedenis. Dit kyk ook vorentoe (50:22-26). Die mening word dikwels uitgespreek dat die Josefverhaal ’n lang inleiding tot die Eksodusverhaal is. Dit verklaar hoe Israel uiteindelik in Egipte beland het. Dit dek die tafel vir die groot daad van bevryding wat in Eksodus gaan plaasvind. Genesis 50:15-21 gaan oor die finale gesprek tussen Josef en sy broers. Hierdie gedeelte moet ook saam met Genesis 45:1-8 gelees word waar die gedagtes van Genesis 50:20 ook op ’n ander manier uitgespreek word. Die gebeure van Genesis 45 vorm dus belangrike agtergrond vir die verstaan van Genesis 50:15-21.

W Brueggemann wys daarop dat die gesprek die styl van ’n gesprek tussen ’n heer en sy onderdane is. Ander, soos Westermann en Coates sien duidelike tekens van profetiese formules (veral uit Deutero-Jesaja) hierin. Veral die sogenaamde heilsuitsprake dat hulle nie moet bang wees nie, herinner hulle hieraan. Brueggemann gebruik die droom as sleutel tot die verstaan van die hele verhaal. Die droom van Genesis 37 word hier ’n realiteit.  

Vers 15: Die Vulgaat fokus op die vrees van die broers. Hierdie verse word vertaal met: “En Josef se broers was bevrees na die dood van hulle vader”. Die probleem lê egter nie by Josef nie: “Joseph’s deeds and words (from chap 45) had shown he wanted to be reconciled to his brothers, but they had never asked for forgiveness, so their feelings of guilt had continued to haunt them” 
(G J Wenham). Die versekering wat Josef in Genesis 45 gegee het, het nie ’n blywende indruk op hulle gemaak nie. Daar het hy nadruk gelê op die feit dat God hom voor hulle uitgestuur het (Gen 45:3-8). Noudat hulle pa dood is, is daar dalk by hulle die verwagting dat Josef se gesindheid sal verander (A Van Selms). G Ch Aalders is van mening dat dit nou skielik vir hulle ’n werklikheid geword het dat hulle aan die genade van hulle broer uitgelewer is. Die angs wat hier by hulle aangetref word, is ’n weerklank van wat hulle reeds in Genesis 42:21, 22 uitspreek.

Vers 16, 17: Hulle stuur ’n boodskapper om met Josef te praat omdat die las van hulle gewete so groot is (Van Selms). Dit is een van die maniere om ’n direkte konfrontasie te voorkom. Wenham sê dat hulle alle moontlike emosionele paaie volg om deur Josef begenadig te word. Hulle stuur ’n boodskapper, verwys na hulle pa se opdrag, pleit twee maal om vergifnis, beskryf hulle sonde as misdade en onreg, val voor hom neer en beroep hulle op hulle geloof in dieselfde God as hulle pa.  

Die pleidooi om vergifnis kom ooreen met die klagtradisie in die psalms (Ps 25:18; 32:5) (Brueggemann). Hoewel dit nou vir die eerste keer gebeur dat die broers werklik hulle sonde bely, is daar geen sprake daarvan in die verhaal dat Jakob die opdrag aan sy seuns gegee het om hulle skuld voor Josef te bely nie. Dit beteken nie noodwendig dat die broers hierdie opdrag versin het nie (Van Selms), maar Coates sien in hierdie woorde spore van misleiding wat ook in Genesis 43:7 voorkom: “They still depend on deception as a way of life.” Die woorde wat hier met misdaad en onreg vertaal word, het onderskeidelik na troubreuk en sonde (teenoor God en mense) verwys (Van Selms). ’n Onderhorige vasal het troubreuk gepleeg as hy sy rug op ’n heerser draai.    

Wat ook al die geval is, dit is belangriker om hulle optrede as die opbou van ’n verdediging te sien (Coates). Hoekom moet Josef vergewe? Die basis waarop hulle verwag dat Josef hulle sal vergewe, word duidelik aangegee: “Ons dien ook die God van u vader.” Waar Israel se God vereer word, is asiel (Van Selms). Deur ’n beroep op hulle oorlede pa se opdrag te doen, wou hulle die goedgesindheid van hulle broer wen. Sonder die vergifnis van Josef word die broers aan die verlede vasgeketting. Dit is niks anders as ’n ou geskiedenis van vrees en angs nie: “Like in every family, these brothers know that the only one who can break the cycle and banish the guilt, is the wronged party, the one whom they most fear” (Brueggemann).   

Net soos in Genesis 45:2 huil Josef. Dis moeilik om af te lei wat die rede vir sy trane is. Die toon van medelye oorheers egter Genesis 45 en 50. Sy versekering dat hulle nie bang moet wees nie en dat hy steeds vir hulle sal sorg, benadruk sy medelye. Miskien som die woorde van Jakob, soos aangehaal deur Wenham, dit die beste op: “He weeps because they think they need a mediator, because they are afraid of him, because they ascribe to him the attitude of v 15, because he hears his father’s voice, because he recalls his youth persecuted by their hate, and because it is they who remind him of this through their submissiveness. These, his last tears are really their tears.” 

Vers 18: Net soos in die droom van Genesis 37 val die broers nou voor Josef neer. Die droom word onwetend deur die broers vervul (Van Selms, Brueggemann). Die einde van die verhaal word met die begin verbind. Volgens Brueggemann is die kwessie van skuld nie regtig ’n belangrike saak vir die verteller van die verhaal nie. Dit is ’n belangrike saak vir die broers van Josef omdat hulle nie die groter prentjie raaksien nie. Dit wat reeds in Genesis 45 aan hulle meegedeel is, naamlik dat God Josef voor hulle uitgestuur het, het nog nie ingesink nie. Wat hulle sien, is wat húlle gedoen het, nie wat God aan die doen was nie. Die broers sien dit nie in nie “because they are busy with their betrayal which have such destructive staying power . . . What the narrator knows (that the brothers miss), is that the dream has been working all along, not diminished by their morality” (Brueggemann).  Vir Josef tel die droom, nie die skuld van sy broers nie.  

Vers 19: Josef se reaksie is vreemd. Hy sê nêrens dat hy hulle vergewe nie, maar indien hy dit nie sou doen nie, sou hy ’n streep deur sy perspektief op God se betrokkenheid trek. Die uitspraak dat hy nie God is nie, kan ’n aanduiding wees dat hulle nie voor mense verantwoordelik is nie, maar dat God uiteindelik ook die Een is by wie hulle vergifnis ontvang. Die woorde wat eintlik saak maak, gaan sy uitspraak dat hy nie God is nie, vooraf: “Moenie bang wees nie.” Hierdie woorde is die “primary way in the Bible of giving assurance to those who are frightened or endangered” (Brueggemann). Brueggemann noem dit ’n heilsaankondiging wat die krag het om situasies te verander: “It is spoken in order to announce that the purposes of God are much larger and more powerful than the grip of guilt . . .  The speech transcends their preoccupation with guilt and turns them to a fresh way of understanding what has happened.”  

Vers 20: Daar is ’n duidelike teenstelling tussen wat hulle bedink het en wat God bedink het. In Genesis 45 en 50:20 “we have expressed the key idea that informs the whole Joseph story, that through sinful men God works out his saving purposes” (Wenham). Brueggemann ondersteun die gedagte van Von Rad en Van Selms dat hierdie vers die opsomming van die Josefvertelling is: “The verse asserts that the brothers have been too much concerned with their plan to eliminate Joseph. So great was their concern that they could not see that in the midst of their scheme was another plan about which none of them knew, a plan hidden but sure in its work.”   
Brueggemann is van mening dat Genesis 50:20 een van die belangrike denkstrome in die Ou-Testamentiese geloof raakvat. Hy verwys na die psalms waar die bose planne van mense ook teenoor die planne wat God vir mense het, gestel word (Ps 35:4; 36:4; 56:5; 40:5, 17; 33:10-11). Die bose planne van mense verlam nie die planne van God nie. Brueggemann verwys na Von Rad se uiteensetting dat Josef se uitspraak binne die wysheidstradisie tuishoort. Mense beplan, maar die laaste woord kom van die Here af (Spr 6:16, 18; 16:3, 9; 19:21). Josef se lewe is gevorm tussen twee teenoorgestelde planne, naamlik die planne van mense om dood te maak en die plan van God wat lewe bring (Brueggemann): “Realism taken alone leads to despair, for then we only know about the danger but not about the outcome. Certitude taken alone leads to romanticism, for then we only know the victory, but imagine we are immune from the battle. But the narrator is unflinching in realism and undoubting about the outcome . . . The evil plans of human folks do not defeat God’s purpose.  Instead, they unwittingly become ways in which God’s plans are furthered.” 

Dit is belangrik om raak te sien dat die belofte van ’n nageslag wat reeds aan Abram in Genesis 12 (saam met die landbelofte) gegee is, hier opnuut deur God bevestig word. Dit gaan egter verder. Josef se taak is nie beperk tot die partriargale gesin nie, maar ’n hele volk. Die seën van Abraham gaan verder as sy mense.  

Vers 21. ’n Mens kan aanvaar dat God in beheer is en dan jou verantwoordelikheid vergeet. Dit gebeur nie in hierdie verhaal nie. Josef verbind homself tot die goeie wat God beplan. Hy sal sorg dat daar kos vir sy broers se kinders is. Josef troos hulle. Hy herhaal die versekering van 50:19 dat hulle nie bang moet wees nie. In die Hebreeus is daar ’n opvallende ooreenkoms met Jesaja 40:1, 2. In die OAV staan daar: “So het hy hulle dan getroos en na hulle hart gespreek” (Gen 50:21). Jesaja 40:1, 2 lui: “Troos, troos my volk, sê julle God. Spreek na die hart van Jerusalem” (OAV). Die Hebreeuse woord wat ons met “troos” vertaal, is taal wat met die beëindiging van ballingskap te doen het (Brueggemann). Die troos wat die broers hulle pa ontneem het, word nou aan hulle gegee (Gen 37:35). Hierdie troos gee aan die mense wat weens hulle eie sonde ontwortel is, die geleentheid om tuis te kom: “The comfort had to wait a generation. But it has come. The brothers’ plan grieved the father and put the whole family in exile. The persistent good plan of God finally has given comfort and promised homecoming” (Brueggemann). Die versoening is afgehandel.

Konteks

1. Ons kan hierdie teks nie gebruik as enkelvoudige antwoord op die leer van God se voorsienigheid nie. Dit moet in gedagte gehou word dat die samesteller van Genesis nie leerstellige doelwitte het nie. Sy doel is om aan te toon dat God besig is om die beloftes aan Abraham te vervul: “Indeed, it seems to be suggested that, through the suffering of the righteous Joseph at the hands of his wicked brothers, life was brought to the world. ‘God planned it for good . . . to keep many people alive.’ In Joseph ‘. . . the families of the earth found blessing’ (cf. 12:3): in his career the promises to Abraham of universal blessing to all nations began to see fulfillment” (Wenham). Deur die hele geskiedenis van die aartsvaders en Josefvertelling word dit duidelik dat Israel nie deur hulle voortreflikheid en vitaliteit in die lewe gehou word nie, maar dat alles ’n daad van God is (Van Selms).

2. Dit neem natuurlik nie weg nie dat die verhale help om ons geloof in God te vorm en te formuleer. Die verhale in Genesis toon telkens aan hoe verweef die goddelike en menslike handelinge is. Hierdie verweefdheid is ’n misterie en ’n realiteit. Byna geen ander verhaal in die Bybel gee ons ’n beter weergawe van hierdie misterie en realiteit nie. Die misterie lê op die vlak van God se almag. God se almag is nie dat Hy dinge tot in die fynste besonderhede beplan het en dan tot uitvoering bring nie. Dit is eerder dat Hy, ten spyte van die foute, sonde en bedrog van mense, sy heilsdoel bereik. Hoe dit werk, weet ons nie. Dat dit werk, weet ons. Dit is die realiteit. J C L Gibson maak die opmerking dat ons in hierdie verhaal ons eie lewe herleef. Soms het ons hierdie kort, maar geseënde oomblikke wanneer ons God se hand in die donkerste tye van ons lewe raaksien.

F Theron se preek oor Genesis 45:8 verwys ook na Genesis 50:20. Sy preek fokus op die voorsienigheid van God. Is alles wat gebeur God se wil?: “Om dag vir dag koerant te lees, na die radio te luister, televisie te kyk en dit te glo, verg – om dit sag te stel – nogal ’n bietjie moed, nie waar nie? Aan die ander kant, indien ’n mens hierdie belydenis verwerp, weet ek nie waarvandaan jy die moed haal om soggens uit die bed op te staan nie.” Ja, dinge kan handuit ruk, maar Josef se geskiedenis toon duidelik dat dinge nie “handuit” kan ruk nie. Die sonde van die broers van Josef word nie afgemaak nie. God het Josef na Egipte gestuur, maar hulle het hom verkoop. Op die een of ander manier het God daarin geslaag om die kwaad goed te dink (Noordmans). Josef se broers en God se dade is nie net verskillend nie, maar teenoorgesteldes. Theron gaan voort: “Die agtergrond van hulle daad is haat; die agtergrond van s‎y daad is liefde. Die doel van hulle daad is om smart te berokken; die doel van sy daad is redding. Hulle daad is onheilsdaad. Sy daad is heilsdaad. God se daad kruis nie net hulle daad nie; sy daad deurkruis selfs nie net hulle daad in die sin dat Hy dit kanselleer nie; sy daad deurkruis hulle daad in dié sin dat Hy die minus (-) van hulle daad deurkruis tot ’n plus (+). Nee, ek verstaan dit ook nie . . . Op ’n vreemde wyse word Josef se broers ‘medewerkers’ aan hulle redding. Eintlik geld dit van die ganse mensdom. Ag, ons wil tog so graag ’n aandeel hê aan ons redding. Wel ons het. Judas het namens ons die Seun van God verkoop vir dertig silwermuntstukke, maar God het sy Seun gestuur om ons te verlos van ons verlorenheid . . . kyk na Golgota . . . God het die minus van ons sonde deurkruis tot die plus van sy genade.”

Hierdie opmerkings van Theron raak ook aan ’n insig van Von Rad. Hy skryf dat daar uit groter sonde as dié van Josef se broers heil tot stand gekom het. Toe Jesus aan die kruis gespyker word, het dit gebeur. Daarom is daar byna geen ander teks in die Bybel wat die kruis en opstanding van Christus meer belig as hierdie gedeelte nie. Wenham maak ook baie hiervan: “This principle of salvation being brought to all through the suffering of the one finds its clearest expression in the NT in the life, death, and exaltation of our Lord (cf. Mark 10:45).” 

3. Die verhaal neem ons egter verder deur ook op ’n ander verweefdheid tussen goddelike en menslike handelinge te wys. Wenham gee ’n goeie opsomming hiervan: “It is not just the great overarching theme of the Pentateuch that this section relates to, but to the Joseph story in particular, that unhappy tale of disastrous sibling rivalry, which was only resolved through the overruling of divine providence and Joseph’s magnanimity.” Die laaste woorde van hierdie aanhaling verwys na Josef se groothartigheid. Hierdie grootmoedigheid van Josef lê op twee vlakke: Die behoud van mense deur God se voorsiening beteken nie dat daar geen betekenis in handelinge van mense is nie: “Dit het betekenis wanneer ’n mens hom aan genadige besturing deur God onderwerp. So skilder hierdie gedeelte, wat so vol is van die dood, vir ons die sinrykste daad wat ’n mens kan verrig: die vergewing van die kwaad wat aan hom deur medemense, deur broers gedoen is” (Van Selms). Die tema van vergifnis word byna aan ons opgedring. Of Josef se broers in hulle verdediging woorde in die mond van hulle pa gelê het, is nie seker nie. Indien ons Coates se gedagte aanvaar dat daar wel ’n mate van misleiding was, illustreer dit die radikaliteit van vergifnis nog beter. Ons perspektief op God se betrokkenheid in die menslike misleiding en bedrog benadruk dat ons nie iets teen iemand kan hou nie, selfs al hou hulle aan met hulle bedrog. Vergifnis tussen mense gaan baie dieper as ’n blote besluit wat geneem word. Egte vergifnis “reaches deeply into the relationship of men before God” (Von Rad). Von Rad sê dat Josef se reaksie sy eie verhouding tot God en dan sy broers se verhouding tot God beskryf. Hy is nie God nie. Sy broers se dade is ingesluit in God se reddende handelinge: “God had all the strings in his hand . . . God himself has already spoken. He has included the guilt, the brothers’ evil in his saving activity . . . and has thus justified them” (Von Rad).  

S van Wyk se preek oor Genesis 45 in Woord teen die Lig II/3 fokus op die verhouding tussen vergifnis en belydenis. Josef het reeds vroeër opgemerk dat God hom voor die broers uitgestuur het om ’n oorblyfsel in die lewe te hou (Gen 45:7): “Josef se insig dat dit God is wat hom gestuur het, beteken vir hom dat hy dit wat hulle hom aangedoen het nie meer as ’n onreg mag aanvaar nie, maar iets wat ten goede vir hom meegewerk het. Daarvoor hoef hy, ja, kan hy hulle nie meer vergewe nie.” – Die grootmoedigheid van Josef lê ook op ’n ander vlak. Dit word in die tweede deel van die verhaal duidelik. Josef aanvaar verantwoordelikheid om deel van God se goeie plan vir die toekoms te wees. ’n Geloofsgemeenskap wat deel in die droom van God om die goeie uit die kwaad te voorskyn te bring, aanvaar ook aktief die roeping om deel daarvan te wees. Josef se taak is nie om sy broers terug te kry nie, maar om hulle te versorg, nie om hulle te veroordeel nie, maar om aan hulle ’n tuiste te gee. Treffend bring Brueggemann hierdie gedeelte in verband met die sogenaamde “homelessness” van Josef se broers. D Kidner sê dat elke sin in Josef se antwoord die kern van Ou-Testamentiese geloof uitdruk: “To leave all the righting of one’s wrongs to God; to see His providence in man’s malice (20); and to repay evil not only with forgiveness but also with practical affection (21; cf Luke 6:27ff.), are attitudes which anticipate the adjective ‘Christian’ and even ‘Christlike’.” So, sê Gibson, word ’n verhaal wat met haat begin het, afgesluit met haat wat deur liefde oorwin word. Uiteindelik word ’n gesin wat deur haat uitmekaar geskeur is, weer in harmonie met mekaar gebring.  

Preekvoorstel

1. Om ontwortel te wees, is sekerlik een van die eensaamste ervarings wat ons kan beleef. ’n Ou man wat skielik na die dood van sy vrou ouetehuis toe moet gaan, word ontwortel. Mense wat skielik hulle plaas moet verlaat omdat ander dit ontvang het, voel dat hulle geen huis het nie. Henri Nouwen skryf hieroor: “Ons hoef nie baie lank te soek om die ontworteling in ons lewe te ontdek nie. Die meeste van ons het pynlike fisieke ontworteling beleef. Ons het dalk van een land na ’n ander verhuis, van ’n klein dorpie na ’n groot stad, van ’n klein skooltjie na ’n groot skool of onpersoonlike universiteit, van ’n ontspanne na ’n kompeterende werksomgewing. Kortom, van die bekende na die onbekende. Daar is ook innerlike ontworteling wat plaasvind. Soos die jare verbyskiet, word bekende beelde en idees verplaas. Die manier waarop ons jare lank oor dinge gedink het en wat ons gehelp het om sin aan ons bestaan te gee, word nou as oudmodies of konserwatief afgemaak. Hierdie innerlike en emosionele verplasings en ontwortelings bedreig ons en gee ons die gevoel van verlorenheid of eensaamheid.”

2. Ontworteling is dikwels ook ons eie skuld. Soms het ons ons vereensaam. Josef se broers beleef iets hiervan. Hulle is skielik in ’n nuwe land weens ’n hongersnood, weet van hulle bose verlede en weet dat Josef daarvan weet. Hulle broer het nou beheer oor hulle lewe. Dan sterf hulle pa – die een wat dalk die enigste werklike waarborg vir verdraagsaamheid teenoor hulle sou wees. Nou is hulle aan Josef uitgelewer. Dalk koester hy ’n wrok teen hulle. Dalk het hy vergeet van sy woorde vroeër dat hulle nie hoef bang te wees of sleg te voel oor die verlede nie (Gen 45:5-8). Miskien was hy nie ernstig nie. Miskien gaan hy nou sy storie verander. Calvyn skryf dat die broers gedink het dat Josef uit respek vir hulle pa sy wraak bedwing het, maar dat dit net die uitstel van wraak beteken het.  

3. Dit is inderdaad angswekkend wanneer ons van alles gestroop word wat ons verlede kan bedek. Om oop en bloot voor ander te staan, net met ons skuld, sonder enigiemand wat ons kan verdedig, is verskriklik. Dis dan wanneer ’n mens na alle strooihalms gryp om jou te verdedig. Die prediker kan verwys na die metodes wat hulle hier gebruik het om Josef se goedgesindheid te probeer wen. Ons kan ons nie voorstel watter spanning daar geheers het terwyl hulle op die antwoord van Josef gewag het nie. Dis soos die uitspraak voor ’n moordsaak waarin die beskuldigdes weet dat hulle skuldig is.  

4. In sulke oomblikke het ons trooswoorde nodig. Dis wat Josef se broers kry. Die verhaal word gekenmerk deur absolute medelye. 

- In Genesis 45 en hier is Josef in trane oor sy broers. Dis amper soos die verlore seun wat by die huis verwelkom word. Hoe kon hulle dink dat dit anders sou wees? Wenham se samevatting van wat sy trane kon beteken, kan hier gebruik word. Sy dubbele versekering dat hulle nie bang moet wees nie, is taal wat Jesaja gebruik het om die mense in ballingskap te troos (sien opmerkings by die bespreking van die teks van 5:21). Hulle mag tot rus kom. 

- In Josef sien ons iemand vir wie persoonlike agendas aan die droom van God ondergeskik gestel word. God sê ons nooit die dood aan nie, maar die lewe. Sy bedoeling was om ’n groot volk in die lewe te hou. Die geskiedenis van bedrog en haat kon God se droom nie uitwis nie. 
A König benadruk dat die almag van God beteken dat God onherroeplik op pad is om dinge nuut te maak. Natuurlik sal daar op pad na hierdie einddoel bose dinge gebeur, maar aan die einddoel hoef ons nooit te twyfel nie. God se droom is om sy beloftes te vervul ten spyte van die honderde pogings om dit te verongeluk. Om deur hierdie geloofsoë na die geskiedenis te kyk, is wat die grootste troos en vrede bring. Die lyding wat Josef beleef het omdat sy broers hom verkoop het, word uiteindelik die sleutel wat die toekoms vir Israel en die wêreld waarin Josef geleef het, oopsluit. Op ’n vreemde manier bevry Josef se lyding sy broers. 

- Daarom is vergifnis is nie ’n opsie nie, maar ’n noodsaaklikheid. Josef is nie God wat kan besluit oor die lot van sy broers nie. Hy kan slegs inval by die planne van God. God het die kwaad goedgedink (Noordmans). As God hierdie dinge ten goede gebruik het, wie is hy om nou te vergeld en nie te vergewe nie? Calvyn skryf dat Josef hom hierdeur onder die gesag van God plaas. Dit is nie sy taak om God te speel nie. Hy kan hom slegs onderwerp aan die plan wat God het. Hy kan hom net toewy aan die droom en beloftes van God. 

- Josef se medelye is meer as woorde van vertroosting. Die vrees van sy broers moet volledig tot rus gebring word. Sy versekering dat hulle nie bang hoef te wees nie, is nie leë beloftes nie, maar gaan gepaard met aktiewe toekomstige versorging van hierdie gesin en hulle kinders. Versoening is meer as woorde. Dit help om ’n einde aan mense se ontwrigting en ontworteling te bring. Dit help mense weer tuiskom.

5. Daar word vandag groot gemaak van die solidariteit wat ons behoort te hê met die gemarginaliseerdes en armes. Ons dink dikwels aan hulle wat voorheen onder diskriminasie gely het en deur ons medelye uit hierdie put gelig moet word. Dit is ook reg so en sal altyd op die agenda van die kerk bly. Daar is ook baie ander gemarginaliseerdes. Met hulle is ons meer ongemaklik. Dis mense wat hulle self in die put laat beland het. Hulle is volledig skuldig. Hulle kyk na hulle verlede en sien watter gemors hulle daarvan gemaak het. Wat hulle denke oorheers, is die pyn wat hulle ander veroorsaak het en of hulle ooit daarvoor vergewe sal word. Hulle weet dat daar soveel mense is wat wel ’n grief teen hulle koester en hulle weet nie hoe om dit te verander nie. Wanneer hulle voor hulle broers en susters staan, het hulle slegs hulle skuld in hulle hande. Dis hierdie mense wat dikwels nie meer die binnekant van ’n kerk sien nie, want die veroordeling en onvergewensgesindheid het vir hulle te veel geword.

Eenmaal was daar ook iemand wat onskuldig gely het. Nie Josef of Job nie, maar Jesus. Die boosheid van die mense het ons broer Jesus Christus aan ’n kruis vasgeslaan, want Hy het hom met die skuldiges en uitgeworpenes geassosieer. Die onskuldige is soos ’n skuldige behandel (2 Kor 5:21; 1 Pet 3:21). So het Hy plekke geruil met die skuldiges, met Josef se broers, met die egbrekers, moordenaars aan die kruis, rassiste, tollenaars, die revolusionêre moordenaar Barabbas, die goddelose sondaars. Deur Hom word die goddelose vrygespreek (Rom 4:5; 5:6-10). Daar is hoop. Sondaars kan tuiskom. Die vreemdelingskap is verby.  

6. Dit is die kruisevangelie. Uiteindelik is die uitdaging van hierdie verhaal of ons ingeskakel word by God se droom, sy troosplanne, sy heelmaking van stukkende verhoudings, of ons lewe bring waar daar dood is, hoop waar daar wanhoop is. Wanneer ons ons identifiseer met die Onskuldige wat soos ’n skuldige gely het, veroordeel ons nie, maar breek ons hart vir hulle wat in vrees lewe vir die kwaad wat hulle ander aangedoen het. Selfs die kwaad wat aan ons gedoen is, word die geboorteuur van iets nuuts, naamlik onvoorwaardelike vergifnis. God wil nie die dood nie, maar die lewe. God wil nie mense uitmekaar sien spat nie, maar maak verhoudinge heel. Wanneer ons by hierdie heelmaakplan van God ingeskakel word, kan ons dalk van kwaad van die verlede weet, maar bly ons nie daaraan vasgeketting nie. Slegs ons wat dalk onskuldig gely het, kan die siklus van skuld en sonde verbreek, soos God dit gedoen het. So word die goeie uit die kwaad gebore. So sal mense wat lankal vergeet het hoe God se droom lyk, weer gehelp word om te sien dat daar meer is as boosheid en bedrog. Daar is ’n God wat steeds omgee vir mense. 

